
Leo Poulsen

Tað verða heilt aðrar umstøð­
ur, ið sjúklingar og avvarð­
andi fáa á nýggja sjúklinga­
hotellinum – og starvsfólk 
sjálvandi eisini.

Sosialurin fangaði Onnu 
Mariu Djurhuus, stjóra á 
Hotel Tórshavn, í morgun, 
meðan hon var mitt í flyt­
ingini. Og hon letur væl at 
nýggju hølunum.

- Talan er um ein sera 
flottan bygning, og her er 

ógvuliga hugnaligt, so tað 
verða nakrar heilt aðrar um­
støður fyri bæði sjúklingar 
og okkum starvsfólk, sigur 
Anna Maria Djurhuus.

Hotellið er í fimm hædd­
um, og plássið er stórt.

- Og so hava vit fingið ein 
urtagarð eisini, og tað høvdu 
vit ikki á gamla hotellinum. 
Og so hevur byggiharrin ver­
ið so vinarligur at givið okk­
um urtagarðsmøblar ókeyp­
is, og tað eru vit fegin um, 
sigur Anna Maria Djurhuus.

Peningur er ikki til at 
keypa nýggjar møblar, og 
tí verður alt flutt úr gamla 
hotellinum inn í tað nýggja.

- Køkurin er eitt tað fyrsta, 
vit flyta, og tað merkir, at vit 
hava verið noydd at gjørt 
matin aðrastaðni. Tað hevur 
gingið, men annars liggur 
grønlendska sjúkrahotellið 
beint við, og tey hava boðið 
okkum at koma inn til teirra 
at eta, um á stendur, sgur 
Anna Maria Djurhuus.

Fáa stuðul
Sum nevnt hevur byggi­
harrin givið hotellinum 
urtagarðsmøblar, og eisini 
Skemman hevur víst seg frá 
sínari bestu síðu.

- Fleiri av rúmunum hava 
altan, og har hevur Skemman 
verið so beinasom, at tey 
hava givið okkum kaffiborð 
og stólar til altanirnar, sigur 
Anna Maria Djurhuus.

Innbúgvið annars verður 
sum nevnt flutt av gamla 
hotellinum til tað nýggja, 
tí pengar eru ikki at keypa 
nýtt fyri.

- Vit gera so tað, at vit 
skifta innbúgvið út so við og 
við sum vit meta tað neyð­
ugt, sigur Anna Maria Djur­
huus.

Nakað, sum pengar heldur 
ikki eru til, er sjónvarp til 
kømurini.

- Vit hava sjónvarp í 
uppihaldsrúmunum, og í 
tekøkinum, men ráðini eru 
ikki at keypa sjónvarp inn 
í einstøku kømurini. Men 
nú hava vit so fingið forer­

andi urtagarðsmøblar og 
altanmøblar, so kanska onk­
ur forbarmar seg yvir okkum 
við nøkrum sjónvarpum, sig­
ur Anna Maria Djurhuus.

Fyribils er tað so tey 
kømurini, sum standa tóm 
á gamla hotellinum, har inn­
búgvið fyrst verður flutt.

Nógv fólk
Í løtuni eru rættiliga nógv 
fólk á sjúklingahotellinum.

- Vit høvdu annars sent 
umbøn til Føroya um ikki 
at senda so nógv fólk niður 
til Danmarkar hesa vikuna, 
nú vit flyta, men tað er ofta 
langtíðar ætlanir, ið verða 
lagdar, so vit hava í løtuni 
eini 50 fólk búgvandi, sigur 

Anna Maria Djurhuus.
Tey ætla at brúka 

mánadagin og týsdagin at 
fáa flutt sum mest av inn­
búgvinum.

- So er ætlanin at flyta 
sjúklingarnar og tey avvarð­
andi í nýggja hotellið miku­
dagin, sigur Anna Maria 
Djurhuus.

Tey eru 20 fólk, sum starv­
ast fast hjá Hotel Tórshavn, 
og Anna Maria Djurhuus er 
hotellstjóri.

- Aftrat okkum hava vit 
so fimm til seks avloysarar, 
sigur Anna Maria Djurhuus, 
sum saman við starvsfólku­
num gleðir seg at flyta inn í 
nýggja Hotel Tórshavn hesa 
vikuna.

Nýggja Hotel Tórshavn tikið í nýtslu
SJÚKLINGAHOTEL Starvsfólkið baksast hesa vikuna 
við at flyta innbúgvið frá gamla hotellinum í nýggju 
hølini. Sjúklingar og avvarðandi verða flutt mikudagin

Skemman hevur verið so 
beinasom, at givið okkum kaffiborð 
og stólar til altanirnar

Ætlanin at flyta 
sjúklingarnar og tey 
avvarðandi í nýggja 
hotellið mikudagin

Nýggja sjúklingahotellið, Hotel Tórshavn, er snotiligt og hugnaligt og bjóðar heilt aðrar umstøður enn gamla hotellið gjørdi


